
Гэмт хэргийн улмаас хүний сэтгэцэд учирсан уршгийг 
нөхөн төлүүлэхтэй холбоотой зарим хууль^одбогдох 

журамд нэмэлт, өөрчлөлт оруулах санал

Монгол Улсын дээд шүүхийн Эрүү, Иргэний хэргийн танхимаас хамтран гэмт 
хэргийн улмаас хүний сэтгэцэд учирсан хор уршгийг арилгах эрх зүйн орчин, хууль 
тогтоомжийн хэрэглээнд тулгамдсан асуудлыг тодорхойлох, онол пракгик, харьцуулсан 
эрх зүйн үүднээс шийдвэрлэх арга замын талаар санал боловсруулах, холбогдох эрх 
зүйн хэм хэмжээг боловсронгуй болгох зорилгоор 2025 оны 05 дугаар сарын 23-ны өдөр 
“Сэтгэцэд учруулсан хор уршгийг арилгуулах эрх зүйн орчин: асуудал шийдэл” 
хэлэлцүүлгийг зохион байгуулсан. Энэхүү хэлэлцүүлгийн үр дүнг Монгол Улсын дээд 
шүүхийн нийт шүүгчийн хуралдаанаар хэлэлцээд дараах хууль, холбогдох журмыг 
боловсронгуй болгох саналуудыг хүргүүлэхээр тогтов.

Нэг.Бүх төрлийн гэмт хэрэг, зөрчлийн хохирогч сэтгэцэд учирсан хор уршгийн 
нөхөн төлбөрийг шаардах эрхийг баталгаажуулах хүрээнд Шүүх шинжилгээний тухай 
хуульд өөрчлөлт оруулах санал.

И .Ш үүх шинжилгээний тухай хуулийн 40 дүгээр зүйлийн 40.1 дэх хэсэгт 
Эрүүгийн хуулийн тусгай ангид заасан 85 төрлийн гэмт хэргийн улмаас хүний сэтгэцэд 
учирсан хор уршгийн зэрэглэлийг тогтоож, шинжээчийн дүгнэлт гаргуулахаар 
хязгаарлагдмал хүрээнд хуульчилсныг хасаж, бүх гэмт хэрэг, зөрчлийн хохирогчийн 
сэтгэцэд учирсан хор уршгийг нөхөн төлүүлэх эрхийг баталгаажуулах саналтай байна.

Ингэхдээ бага үнийн дүнтэй эд зүйлээ хулгайд алдах, залилан мэхлэгдэх, урхаг 
үлдэцгүй хөнгөн гэмтэл зэргийн улмаас түр зуурын, хөнгөн сэтгэцийн хямралд өртсөн
боловч хохирогчийн  ам ьдралы н чанарт нөлөөлөөгүй  хэргүүдэд  хохирлы н хэм жээ, хор 
уршгийн шинж чанараас хамааруулан босго тогтоох аргыг ашиглах нь зүйтэй.

Хоёр.Гэмт хэргийн улмаас хүний сэтгэцэд учирсан хор уршгийг нөхөн төлүүлэхтэй 
холбоотой зохицуулалтыг боловсронгуй болгох хүрээнд Иргэний хуульд өөрчлөлт 
оруулах санал.

2.1 .Иргэний хуулийн 230 дугаар зүйлийн 230.2 дахь хэсэгт “Сэтгэцэд учирсан хор 
уршгийг мөнгөн хэлбэрээр арилгах бөгөөд бусад эдийн бус гэм хорыг гагцхүү хуульд 
тусгайлан заасан тохиолдолд мөнгөн хэлбэрээр арилгана.” гэснийг “Г эм буруутай этгээд 
хохирогчийн сэтгэл санааны хор уршиг, үр дагаврыг мөнгөн хэлбэрээр арилгана.” гэж 
өөрчлөн найруулж “сэтгэцэд учирсан хор уршиг”, “хуульд заасан тохиолдолд” гэдгийг 
тус тус хасах саналтай байна. Тус өөрчлөлтийг оруулснаар бүх гэмт хэрэг, зөрчлийн 
хохирогч сэтгэцэд учирсан хор уршгийн нөхөн төлбөрийг шаардах эрхээ эдлэх 
боломжтой болно.

2.2.Иргэний хуулийн 511 дүгээр зүйлийн 511.5 дахь хэсэгт “Гэмт хэргийн улмаас 
хохирогч нас барсан бол түүний гэр бүлийн гишүүний сэтгэцэд учирсан гэм хорыг



арилгах, нөхөн төлөх төлбөрийн хэмжээг хөдөлмөрийн хөлсний доод хэмжээг 150 дахин 
нэмэгдүүлсэнтэй тэнцэх хэмжээгээр, эсхүл нас барсан хүний нас, хүн амын дундаж 
наслалтын зөрүүг хөдөлмөрийн хөлсний доод хэмжээг тав дахин нэмэгдүүлсэнтэй 
тэнцэх хэмжээний мөнгөн дүнгээр үржүүлэн хохирогчид аль ашигтайгаар шүүхээс 
тогтооно.” гэснийг

“Гэмт хэргийн улмаас хохирогч нас барсан бол түүний гэр бүлийн гишүүний 
сэтгэцэд учирсан гэм хорыг арилгах, нөхөн төлөх нэг удаагийн төлбөрийн хэмжээг 
хөдөлмөрийн хөлсний доод хэмжээг 150 дахин нэмэгдүүлсэнтэй тэнцэх хүртэл 
хэмжээгээр, эсхүл нас барсан хүний нас, хүн амын дундаж наслалтын зөрүүг 
хөдөлмөрийн хөлсний доод хэмжээг тав дахин нэмэгдүүлсэнтэй тэнцэх хүртэл 
хэмжээний мөнгөн дүнгээр үржүүлэн хохирогчид аль ашигтайгаар шүүхээс тогтооно.” 
гэж өөрчлөх саналтай байна.

Иргэний хуулийн 511 дүгээр зүйлийн 511.5 дахь хэсэгт заасан нөхөн төлбөрийн 
интервалыг дээрх байдлаар өөрчилснөөр гэмт хэрэг үйлдэгдсэн нөхцөл байдал, гэм 
буруугийн хэлбэр, хохирогчийн зүй бус үйлдэл нөлөөлсөн эсэх зэрэг шалгууруудыг 
харгалзан тодорхой хэрэг тус бүрд хохирогчийн сэтгэцэд учирсан хор уршгийн нөхөн 
төлбөрийн хэмжээг шүүхээс уян хатан тогтоох боломж бүрдэх юм.

Мөн сэтгэцийн хор уршгийн нөхөн төлбөр нь гэр бүлийн гишүүн тус бүрд бус, 
харин ар гэрт нь олгож буй нэг удаагийн шинжтэй нөхөн төлбөр болохыг хуульд тодотгон 
өөрчлөлт оруулах нь зүйтэй.

Гурав.Хууль зүй, дотоод хэргийн сайд, Эрүүл мэндийн сайдын 2023 оны 07 дугаар 
сарын 31-ний өдрийн А/268, А/275 дугаар хамтарсан тушаалын хавсралтаар батлагдсан 
“Гэмт хэргийн улмаас хүний сэтгэцэд учирсан хор уршгийн зэрэглэлийгтогтоож, дүгнэлт 
гаргах журам”-д өөрчлөлт оруулах санал.

3.1.Хууль зүй, дотоод хэргийн сайд, Эрүүл мэндийн сайдын 2023 оны 07 дугаар 
сарын 31-ний өдрийн А/268, А/275 дугаар хамтарсан тушаалын хавсралтаар батлагдсан 
‘Тэмт хэргийн улмаас хүний сэтгэцэд учирсан хор уршгийн зэрэглэлийгтогтоож, дүгнэлт 
гаргах журам”, “Тухайлсан гэмт хэргийн улмаас хүний сэтгэцэд учирсан хор уршгийн 
зэрэглэлийг то гтоох  хүснэгт”-д заасан 5 төрлийн гэмт хэрэгт шинжээчийн дүгнэлтгүйгээр 
сэтгэцийн хор уршгийг шийдвэрлэж болох талаарх хоёрдмол агуулгатай зохицуулалтыг 
хасах саналыг дэвшүүлж байна.

Хэрэг бүрд хохирогчийн сэтгэл зүйн онцлог, гэмт хэрэг үйлдэгдсэн нөхцөл байдал 
зэрэг хүчин зүйлсээс хамааран сэтгэцэд нөлөөлөх нөлөө нь харилцан адилгүй байна. 
Жишээлбэл, 2023 оны 07 дугаар сарын 31-ний өдрөөс 2025 оны 05 дугаар сарын 08-ны 
өдрийг хүртэлх хугацаанд Эрүүгийн хуулийн тусгай ангийн 11.6 дугаар зүйлд заасан 
“Хүний эрүүл мэндэд хөнгөн хохирол санаатай учруулах” гэмт хэрэгт холбогдуулан нийт 
319 дүгнэлт гаргаснаас 8.8 хувь буюу 28 хэрэгт хохирогчийн сэтгэцэд хор уршиг учраагүй 
гэх дүгнэлт гарчээ. Иймээс дээрх журам, аргачлалд дурдсан 5 гэмт хэрэгт хамаарах бүх 
тохиолдлыг жишиг хүснэгтэд тулгуурлан, хялбарчилснаар нөхөн төлбөр гаргуулах 
бодит үндэслэл тодорхойгүй болж, сэтгэцэд учирсан хор уршгийн нөхөн төлбөр шударга, 
үндэслэл бүхий байх, хохирогч өөрт учирсан хохирлоор ашиг бий болгохгүй байх 
зарчмууд зөрчигдөхөд хүрэх аюултай юм.

Харин эрүүгийн хэргийн шүүхээс хянан шийдвэрлэж буй хэргийн цөөнгүй хувийг 
эзэлдэг1 хүний эрүүл мэндийн халдашгүй байдлын эсрэг гэмт хэрэг мөн бага насны 
хүүхдийн эсрэг үйлдэгдсэн хүчиндэх, бэлгийн дур хүслээ ёс бусаар хангах, бэлгийн 
мөлжлөг зэрэг зарим гэмт хэргийн улмаас учирсан сэтгэцийн хор уршгийг нөхөн 
төлүүлэхтэй холбоотой зохицуулалтыг Монгол Улсын дээд шүүхийн нийт шүүгчийн 
хуралдааны 2023 оны 07 дугаар сарын 03-ны өдрийн 25 дугаар тогтоолын хавсралтаар 
батлагдсан “Хүний сэтгэцэд учирсан хор уршгийг арилгах, нөхөн төлүүлэх жишиг 
аргачлал”-ыг нэмэлт, өөрчлөлт оруулж шинэчлэн боловсронгуй болгох боломжтой 
байна.

МОНГОЛ УЛСЫН ДЭЭД ШҮҮХИЙН 
НИЙТ ШҮҮГЧИЙН ХУРАЛДААН

^үүхийн  ерөнхий зөвлөл, “Монгол Улсын шүүхийн 2024 оны бүтэн жилийн шүүн таслах ажиллагааны 
нэгдсэн дүн мэдээ”, 2025, www.iudcouncil.тп. 2024 оны статистик мэдээллээс харахад зөвхөн Эрүүгийн 
хуулийн тусгай ангийн 11.1 дүгээр зүйлд заасан “Хүний эрүүл мэндэд хүнд хохирол санаатай учруулах” 
болон 11.6 дугаар зүйлд заасан “Хүний эрүүл мэндэд хөнгөн хохирол учруулах” гэмт хэрэг нийт эрүүгийн 
хэргийн анхан шатны шүүхээс хянан шийдвэрлэсэн хэргийн 44.5 хувийг эзэлжээ.


